
Stoïcisme III 

T1 Epictète, Ench. 43-46 

[43] Πᾶν πρᾶγµα δύο ἔχει λαβάς, τὴν µὲν φορητήν, τὴν δὲ ἀφόρητον. ὁ ἀδελφὸς 
ἐὰν ἀδικῇ, ἐντεῦθεν αὐτὸ µὴ λάµβανε, ὅτι ἀδικεῖ (αὕτη γὰρ ἡ λαβή ἐστιν αὐτοῦ 
οὐ φορητή), ἀλλὰ ἐκεῖθεν µᾶλλον, ὅτι ἀδελφός, ὅτι σύντροφος, καὶ λήψῃ αὐτὸ 
καθ’ ὃ φορητόν. 

[44] Οὗτοι οἱ λόγοι ἀσύνακτοι ‘ἐγώ σου πλουσιώτερός εἰµι, ἐγώ σου ἄρα 
κρείσσων’· ‘ἐγώ σου λογιώτερος, ἐγώ σου ἄρα κρείσσων’. ἐκεῖνοι δὲ µᾶλλον 
συνακτικοί ‘ἐγώ σου πλουσιώτερός εἰµι, ἡ ἐµὴ ἄρα κτῆσις τῆς σῆς κρείσσων’· 
‘ἐγώ σου λογιώτερος, ἡ ἐµὴ ἄρα λέξις τῆς σῆς κρείσσων’. σὺ δέ γε οὔτε κτῆσις εἶ 
οὔτε λέξις. 

[45] Λούεταί τις ταχέως· µὴ εἴπῃς ὅτι κακῶς, ἀλλ’ ὅτι ταχέως. πίνει τις πολὺν 
οἶνον· µὴ εἴπῃς ὅτι κακῶς, ἀλλ’ ὅτι πολύν. πρὶν γὰρ διαγνῶναι τὸ δόγµα, πόθεν 
οἶσθα, εἰ κακῶς; οὕτως οὐ συµβήσεταί σοι ἄλλων µὲν φαντασίας καταληπτικὰς 
λαµβάνειν, ἄλλοις δὲ συγκατατίθεσθαι. 

[46] Μηδαµοῦ σεαυτὸν εἴπῃς φιλόσοφον µηδὲ λάλει τὸ πολὺ ἐν ἰδιώταις περὶ 
τῶν θεωρηµάτων, ἀλλὰ ποίει τὸ ἀπὸ τῶν θεωρηµάτων· οἷον ἐν συµποσίῳ µὴ 
λέγε, πῶς δεῖ ἐσθίειν, ἀλλ’ ἔσθιε, ὡς δεῖ. µέµνησο γάρ, ὅτι οὕτως ἀφῃρήκει 
πανταχόθεν Σωκράτης τὸ ἐπιδεικτικόν, ὥστε ἤρχοντο πρὸς αὐτὸν βουλόµενοι 
φιλοσόφοις ὑπ’ αὐτοῦ συσταθῆναι, κἀκεῖνος ἀπῆγεν αὐτούς. οὕτως ἠνείχετο 
παρορώµενος. κἂν περὶ θεωρήµατός τινος ἐν ἰδιώταις ἐµπίπτῃ λόγος, σιώπα τὸ 
πολύ· µέγας γὰρ ὁ κίνδυνος εὐθὺς ἐξεµέσαι, ὃ οὐκ ἔπεψας. καὶ ὅταν εἴπῃ σοί τις, 
ὅτι οὐδὲν οἶσθα, καὶ σὺ µὴ δηχθῇς, τότε ἴσθι, ὅτι ἄρχῃ τοῦ ἔργου. ἐπεὶ καὶ τὰ 
πρόβατα οὐ χόρτον φέροντα τοῖς ποιµέσιν ἐπιδεικνύει πόσον, ἔφαγεν, ἀλλὰ τὴν 
νοµὴν ἔσω πέψαντα ἔρια ἔξω φέρει καὶ γάλα· καὶ σὺ τοίνυν µὴ τὰ θεωρήµατα 
τοῖς ἰδιώταις ἐπιδείκνυε, ἀλλ’ ἀπ’ αὐτῶν πεφθέντων τὰ ἔργα. 


